
ЖАШЫ ЖЕТЕ ЭЛЕКТЕРДИН ЭМГЕК МАМИЛЕЛЕРИН УКУКТУК 
ЖӨНГӨ САЛУУ 

 

ПРАВОВОЕ РЕГУЛИРОВАНИЕ ТРУДОВЫХ ОТНОШЕНИЙ 
НЕСОВЕРШЕННОЛЕТНИХ 

 

LEGAL REGULATION OF LABOR RELATIONS OF MINORS 
 

Аннотациясы: Макалада жашы жете электердин, тактап айтканда 18 жашка чейинки ку- 

рактагы өспүрүмдөрдүн эмгек мамилелерин укуктук жөнгө салуу жөнүндө сөз кылынат. Бүгүнкү 

күндө иш берүүчү менен жашы жете элек кызматкерлердин ортосундагы мамилени өркүндөтүү 

жаатында тийиштүү маселелердин бар экендиги талашсыз. Ага байланыштуу ар бир кызмат- 

кердин эмгек укуктарын коргоо бул эмгектик укуктук илимдин негизги таапшырмаларынын ка- 

тарына кирет. Андыктан макаланын максаты жашы жете электердин эмгек укуктарын коргоо 

механизмдерин жакшыртуу жолдорун аныктоо болуп саналат. 

Негизги сөздөр: Жашы жете электер, жашы жете электердин эмгегин укуктук жөнгө салуу, 

эмгек мамилелери, жашы жете электердин физикалык абалы, иш берүүчү. 

 

Аннотация: Данная статья посвящена вопросу правового регулирование трудовых отноше- 

ний несовершеннолетних. Бесспорно, что на сегодняшний день имеются ряд вопросов в сфере 

совершенствования отношений между работодателем и несовершеннолетними работниками. В 

связи с этим, защита трудовых прав каждого несовершеннолетнего относится к числу основных 

задач трудового законодательства. Поэтому целью данной статьи является определение путей 

совершенствования механизмов защиты трудовых прав несовершеннолетних. 

Ключевые слова: Несовершеннолетние, правовое регулирование труда несовершеннолетних, 

трудовое отношение, физическое состояние несовершеннолетнего, работадатель. 

Abstract: This article is devoted to the issue of legal regulation of labor relations of minors. It is 

indisputable that today there are a number of issues in the field of improving relations between the 

employer and underage employees. In this regard, the protection of the labour rights of every minor is 

one of the main tasks of labour legislation. Therefore, the purpose of this article is to identify ways to 

improve the mechanisms of protection of labor rights of minors. 

Key words: Minors, legal regulation of work of minors, the labor relation, a physical condition of 

the minor, the employer. 
 

Эмгек деген түшүнүк баары үчүн белгилүү 

жана коомдогу негизги укуктук мамилелердин 

катарын толуктап турат. Анткени, ар бири эле өз 

кезегинде эмгекке ылайыкташууну эң төмөнкү 

куракта эле баштайт. Тагыраагы күнүмдүк үй 

жумуштарын атоого болот, мисалы, тамак-аш 

даярдоо же ага керектүүлөрдү сатып алуу үчүн 

дүкөнгө баруу, кенже бир туугандарга кам 

көрүү, тазалык жумуштары жана башкалар. 

Мындай аракеттерден кийин убакыттын өтүшү 

менен өз алында жумуш жасоого даяр экен- 

дигин далилдөө максатында, сырттан жумуш 

издөө процесси башталат. Бул бир канча себеп- 

тер менен коштолот: финансылык жактан көз 

карандысыз болуу, бош убактысын пайдалуу 

жакка колдонуу, ата-энесине жардам берүү же 

башка ушул сыяктуу себептер. 

Макала үчүн тандалып алынган теманын 

актуалдуулугу азыркы учурда жашы жете элек- 

тердин иштөө фактыларынын кенири таралуу- 

суна байланышкан. Андан сырткары Эл аралык 

эмгек уюмунун, жашы жете электердин 12% 

иштөөгө аргасыз экендигин ММКна жарыя- 

лаган маалыматы да теманын актуалдуулугун 

ырастап турат. 

Өспүрүмдөрдүн ар түрдүү жеке иш кана ую- 

мдарда, юридикалык жактардын карамагында, 

негизи эле мамлекеттик органдарга түздөн-түз 

баш ийбеген мекемелерде иштеп жүрүшкөндүгү 

эч кимге жашыруун эмес. Бул сыяктуу уюмдар- 

дын иш берүүчүлөрү ар кандай себептерди негиз 

кылышып, өз кызматкерлерин тиешелүү түрдө 

расмий каттоодон өткөрүшпөй, мыйзам неги- 

зинде иш алып баруудан качышат. Көпчүлүк 

учурда иш берүүчүлөр өспүрүмдөрдүн эмгегин 

пайдаланууга кызыктар болушат. Себеби, жашы 

жете электерге жумуш орундар боюнча талаптар 

аз болгондуктан, алар төмөнкү айлык акынын 

негизинде да иштөөгө даяр болушат. Мындай 

учурларда иш берүүчүлөр женил жол менен 

жакшы пайда көрүүгө кызыктар. 

Ал эми мыйзамды сыйлаган иш берүүчүлөр 

тескерисинче, жашы жеткен, өзүнүн араке- 

тине толук өз алдынча жооп бере алган жана 

ушул чөйрөдө тажрыйбасы бар жарандарды 

жумушка алууга аркет кылышат. Себеби алар 

жашы жете электер менен иш алып баруу чоң 

жоопкерчилик экендигин түшүнүшөт. Демек, 

биз бул аркылуу, жашы жете электердин эмгек 

чөйрөсүндөгү укуктарынын бузулуп жатканды- 

гы негизинен адамгерчиликсиз иш берүүчүлөр 

тарабынан болуп жатат деп жыйынтык чыгар- 

сак болот. 

Ушул сыктуу жагдайларды жана жашы 

жете электердин физикалык, психологиялык 

абалын, интеллектуалдык өзгөчөлүктөрүн 

эске алып, Кыргыз Республикасынын Эмгек 

Кодексинде жашы жете электердин укуктарын 

жана мыйзамдуу кызыкчылыктарын коргоо 

максатында атайын кепилдиктер каралган. 

Анткени, жаштар өлкөнүн келечектеги кадрла- 

ры жана аларга кам көрүү баардык өлкөлөрдө 

негизги мааниге ээ. Кыргыз Республикасынын 

Өкмөтү, ошондой эле мамлекеттик аткаруу 

бийлигинин башка органдары, жергиликтүү өз 

алдынча башкаруу органдары, соттор, прокура- 

тура, Кыргыз Республикасынын Акыйкатчысы 

(Омбудсмени) өздөрүнүн ыйгарым укуктары- 

нын чектеринде балдардын укуктарын жана 

таламдарын камсыз кылууну жүзөгө ашырат. 

[1, 17-бет.] 

Бириккен Улуттар Уюмунун курамына 

кирген ар бир өлкө үчүн милдеттүү түрдө 

аткарылууга тийиш болгон Эл аралык акт – 

Баланын укуктары боюнча Конвенция болуп 

саналат. Бул Конвенция Бириккен Улуттар 

Уюму тарабынан 20-ноябрь 1989-жылы кабыл 

алынган. Ага ылайык “эгерде, ар бир 18 жаш 

куракка толо элек адам баласы, өзүнө карата 

колдонулуучу мыйзам боюнча эрезеге эрте 

жетпесе, ал ушул Конвенцияда бала катары 

таанылат. Катышкан мамлекеттер өздөрүнүн 

юрисдикциясынын чектеринде болгон ар бир 

баланын ушул Конвенцияда каралган бардык 

укуктарынын эч кандай басмырлоосуз, расасы- 

на, өңүнүн түсүнө , жынысына, тилине, дини- 

не, саясий же башка ынанымдарына, улуттук, 

этностук же социалдык тегине, мүлктүк аба- 

лына, баланын, ден соолугунун абалына жана 

туулушуна анын ата-энесине же мыйзамдуу 

көзөмөлчүлөрүнө же кандайдыр-бир башка 

жагдайларга карабастан урматташат жана кам- 

сыз кылышат” – деп көрсөтүлгөн.[2, 1-2-бет.] 

Демек, ар бир өлкө мамлекеттин ичинде да 

ушул негизги жоболорду сактоо менен мый- 

замдарды кабыл алууга жана анын негизинде 

иш алып барууга аракеттенишет. 

Атай турган болсок, Кыргыз Республика- 

сынын Эмгек Кодексинин 294-беренесинде 

төмөнкү ченем так көрсөтүлүп жазылган: “18 

жашка чейинки курактагы адамдардын эмгегин 

эмгек шарттары зыяндуу жана (же) кооптонуу 

жумуштарда, жер астындагы жумуштарда, 

ошондой эле иштөө учурунда алардын ден 

соолугуна жана адеп-ахлактык өнүгүшүнө 

зыян келтире турган жумуштарда (оюн-зо- 

ок бизнеси, түнкү клубдарда иштөө, спирт 

ичимдиктерине, тамеки буюмдарына, баңги- 

лик жана уулуу препараттарды чыгаруу өн- 

дүрүшүндө, ташууда жана сатууда) колдонууга 

тыюу салынат. 18 жашка чейинки курактагы 

кызматкерлерге алар үчүн белгиленген чектик 

ченемдеринен ашкан оор нерселерди көтөрүүгө 

жана жылдырууга тыюу салынат. 18 жашка 

чейинки курактагы кызматкерлердин эмгегин 

колдонууга тыюу салынуучу жумуштардын 

тизмеги, ошондой эле оор нерселердин чектик 

ченемдери Кыргыз Республикасынын Өкмөтү 

тарабынан белгиленген тартипте бекитилет”. 

[3, 294-бет.] 

Кыргыз Республикасынын Өкөтү атайын 

18-жашка толо элек өспүрүмдөрдүн эмгегин 

колдонууга тыюу салган жумуштардын тизме- 

гин аныктап берет. Алар, бул учурда жумуштун 

оордугун, жүктүн салмагынын кыздарга жана 

балдарга жеткилүү даражада экендигин, жалпы 

эле жумуштун мүнөзүн эске алышат. 

18 жашка чейинки курактагы кызмат- 

керлерди кызматтык иш сапарга жиберүүгө, 

мөөнөтүнөн ашык иштетүүгө, түнкү убакта, 

дем алыш жана жумушчу эмес майрам күн- 

дөрүндө жумушка тартууга тыюу салынат 

Андан сырткары жашы жете электер 

үчүн атайын кыскартылган жумуш күнү да 

белгиленген. Ар күндүк иштин (кезметтин) 

узактыгы: 

▪ 14төн 16 жашка чейинки курактагы кы- 

зматкерлер үчүн - 5 сааттан; 

▪ 16дан 18ге чейинкилерге - 7 сааттан; 

▪ жалпы билим берүүчү уюмдардын (мек- 

тептердин), башталгыч жана орто кесиптик 

билим берүү уюмдарында окуган, окуу жылы- 

нын ичинде окуусун иш менен айкалыштырган 

14төн 16га чейинки курактагыларга - 2,5 саат- 

тан, 16дан 18ге чейинки курактагыларга - 3,5 

сааттан ашпашы керек. 

Ал эми жумалык иштин узактыгы: 

▪ 14төн 16га чейинки жаштагы кызматкер- 

лерге - жумасына 24 сааттан; 

▪ 16дан 18 жашка чейинкилерге - жумасы- 

на 36 сааттан ашык эмес болууга тийиш. 

Эмгек Кодексинин талаптарына ылайык 

иш берүүчү жашы жете элек жаранды сөзсүз 

түрдө медициналык кароодон өткөндөн сон 

гана ишке алууга милдеттүү. Медициналык 

кароонун максаты жумуш ордуна талапкер 

болуп жаткан жашы жете элек жарандын ден 

соолугунун абалын аныктап алуу болуп сана- 

лат. Бул боюнча Кодексте - 18 жашка чейинки 

курактагы адамдар алдынала милдеттүү ме- 

дициналык текшерилүүдөн өткөндөн кийин 

гана жумушка алынат жана андан ары он сегиз 

жашка толгонго чейин жыл сайын милдеттүү 

медициналык текшерилүүдөн өтүп турууга 

тийиш. Жашы жете элек кызматкерлерди жыл 

сайын милдеттүү медициналык текшерилүүдөн 

өткөрүү жумуш убактысында эмгек акысынын 

орточо өлчөмүн сактоо менен жүргүзүлөт деп 

бегиленген. 

Мыйзамда жалпы эле кызматкерлер үчүн 

кошумча женилдиктер тараптардын ортосун- 

дагы жамааттык жана эмгек келишимдеринде 

аныкталышы мүмкүн деп көрсөтүлгөн. Бирок 

бул жерде эн негизги сөз “мүмкүн” деген сөз. 

Анткени, женилдиктерди иш берүүчүлөр сөз- 

сүз түрдө колдонуусу шарт деп айтылган эмес. 

Демек, баарыбызга белгилүү болгондой баар- 

дык эле иш берүүчү өзүнө зыян алып келүүчү 

аракеттерден алыс болушат, көпчүлүк учур- 

ларда өз кызыкчылыктары жана пайдалары 

үчүн иш алып барууга аркеттенишет. Бул да 

болсо эмгек чөйрөсүндөгү көйгөйлөрдүн ордун 

толуктабай койбойт. 

Иш берүүчү менен кызматкердин орто- 

сунда качан гана эмгек келишими түзүлгөндө, 

эмгек мамилеси пайда болду деп эсептелет. Де- 

мек, эмгек келишими ар бир эмгек мамилелери- 

нин катышуучусу болууну каалаган тараптарга 

милдеттүү болуп саналат. Эмгек келишими – 

бул кызматкер менен иш берүүчүнүн орто- 

сундагы макулдашуу, ал боюнча иш берүүчү 

шартталган эмгектик иш-милдеттер боюнча 

кызматкерге иш берүүгө, Эмгек Кодексинде, 

эмгектик укук ченемдерин камтыган мый- 

замдарда, башка ченемдик укуктук актыларда, 

жамааттык келишимдерде, макулдашууларда, 

локалдуу ченемдик актыларда каралган эмгек 

шарттарын камсыз кылууга жана кызматкерге 

эмгек акыны өз учурунда жана толук өлчөмүн- 

дө төлөөнү камсыз кылууга ал эми кызматкер 

белгилүү бир кесип (адистик) квалификация 

же ички эмгек тартибине баш ийген кызмат 

боюнча жумушту жеке аткарууга милдеттенет. 

16 жашка толгондор кызматкер болушу 

мүмкүн. Өзгөчө учурларда уюмдун кызмат- 

керлеринин өкүлчүлүктүү органдарынын, 

болбосо эмгек чөйрөсүндө ыйгарым укуктуу 

мамлекеттик органынын макулдугу боюнча 

15 жашка толгон адам ишке кабыл алынышы 

мүмкүн. 14 жашка чыккан окуучулар окуудан 

бош мезгилинде ден соолугуна зыян келтир- 

беген жана окуу процессин бузбаган жеңил 

жумуш аткаруу үчүн ата-энесинин биринин 

(камкорчу, көзөмөлчү) же камкордук көрүү 

жана көзөмөлдөө органынын жазуу жүзүндөгү 

макулдугу менен эмгек келишимин түзө алы- 

шат. Ата-энелеринин (камкорчу, көзөмөлчү) 

макулдугу жазуу жүзүндө (арыз) берилет, мын- 

да жашы жете электер менен бирге ата-энелер 

(камкорчу, көзөмөлчү) эмгек келишимине кол 

коюшат.                  [4,                  24-бет.] 

Жашы жете электер менен түзүлгөн эмгек ке- 

лишими төмөнкүлөрдү өзүнө камтыбоого тийиш: 

♦ сыноо мөнөөтү; 

♦ толук материалдык жоопкерчилик; 

♦ кызмат сапарларынын болуусу; 

♦ айкалыштырып иштөө; 

♦ вахталык усул менен иштөө; 

♦ диний уюмдарда иштөө. 

Албетте Кыргыз Республикасынын мый- 

замдарында жашы жете электердин эмгек 

чөйрөсүндөгү укуктарын коргоо жолдору, че- 

немдери башка субъектилерге караганда бир 

канча жакшы денгээлде аныкталып көрсөтүл- 

гөн. Бирок ага карабастан бүгүнкү күндө жашы 

жете электердин эмгек укуктарынын бузулуп 

жатышы боюнча фактылар көп эле кездешүүдө. 

Мындай укук бузуулар жаатындагы көйгөй- 

лөрдүн себептери бир канча болушу мүмкүн: 

● Биринчиден, жашы жете электердин 

өздөрүнүн конституциялык укуктарын, эмгек 

чөйрөсүндөгү укуктарын жетиштүү денгээлде 

билбестиги болуп саналат. Мындай жагдайда 

иш берүүчүлөр өзүнүн пайдасын жана кы- 

зыкчылыгын ойлоп, жашы жете электердин 

укуктук ан сезиминин төмөндүгүнөн, алардын 

жумушун караниет ою менен пайдаланышат. 

Мындай көйгөйдүн алдын алуу жана жашы 

жете электердин укуктук маалымдуулугун 

жогорулатуу максатында, “Иш менен камсыз 

кылуу” же “Балдардын социалдык жактан кор- 

гоо” сыяктуу атайын мамлекеттик органды бир 

нече кошумча тапшырмаларды аткарууга мил- 

деттендирүү зарыл. Мисалы, бул орган атайын 

жашы жете электер үчүн укуктук маалыматты 

жайылтууга арналган түрдүү иш-чараларды 

уюштуруп, эмгектик чөйрөдөгү укуктук ке- 

нештерди акысыз көрсөтүү жолдорун иштеп 

чыгууга болот. Ошондой эле жайкы каникул 

учурунда “Жашы жете электерди убактылуу 

жумуш менен камсыз кылуу” программасын 

иштеп чыгып, калоочуларды жумушка орно- 

штуруп, аларга тиешелүү көзөмөл жүргүзүп 

турушса болот. Жумуш орундарын издөөдө 

жергиликтүү бийликтин жана башка мамлекет- 

тик органдар менен тыгыз иш алып баруу жана 

кызматташуу ыкмаларын колдонсо болот. Бул 

мамлекеттин келечектеги мыкты кадрларын да- 

ярдоо жаатындагы аракеттери болуп да саналат. 

● Экинчиден, эмгек чөйрөсүндөгү укук 

бузуулар үчүн жазанын жетиштүү түрдө эме- 

стиги, болсо да талаптагыдай колдонулбай 

жаткандыгы. Көп эле учурларда укук бузган 

тараптар жеңил жоопкерчилик менен же 

жөн гана тиешелүү айып пулун төлөө менен 

кутулушат. Бул болсо көйгөйлөрдүн алдын 

алууга түздөн-түз каршы көрүнүш. Анткени, 

бирөөнүн жоопкерчилигинен экинчиси сабак 

алган жок, кайрадан эле укук бузууларга жол 

берүүшүдө. 

Бул маселени чечүү жолу катары эмгек 

мыйзамдарындагы жоопкерчиликти күчөтүүнү 

айтууга болот. Мисалы, эмгек келишимдерин 

түзүүдөн же иш кагаздарын жасалгалоодо 

ар кандай жаап жашырууларды жасаганда, 

жашы жете электердин жумушун мыйзамсыз 

колдонушканда Бузуулар жөнүндөгү Кодекске 

ылайык 14000 сомдон 18000 сомго чейин айып 

пулу каралган. Бул көпчүлүлүк иш берүүчүлөр 

үчүн эч кандай маниге ээ болбогон акча болуп 

саналат. Андыктан мындай укук бузуулар үчүн 

кылмыш жоопкерчилигине тартууну аныктап, 

тиешелүү мыйзамдарга өзгөртүүлөрдү кир- 

гизүү талапка ылайык деп эсептесек болот. 

● Үчүнчүдөн, мамлекеттик органдардын 

ишмердүүлүгүндөгү кемчиликтер. Тактап ай- 

тканда, жашы жете электердин эмгек укукта- 

рын коргоо жаатында тиешелүү чараларды өз 

учурунда колдонбой жаткандыгы, же болбосо 

башка мамлекеттик органдар менен биргеликте 

иш алып баруу системасынын жетиштүү дең- 

гээлде жүзөгө ашпай жаткандыгы. 

Жогорудагы маселенин алдын алуу макса- 

тында, мамлекеттик көзөмөлдү күчөтүү зарыл 

жана биргеликте эффетивдүү иш алып баруу 

ыкмаларын аныктап, жаны жол-жоболордун 

негизинде натыйжалуу иш алып барууга шарт 

түзүү. 

Жыйынтыктап жатып, өлкөнүн келечеги 

үчүн жана адилеттүү, укуктук коомдун негизин 

сактап калуу максатында, биздин үмүтүбүз 

болгон жашы жете элек жарандарыбыздын, 

өспүрүмдөрүбүздүн эмгек укуктарын коргоо 

үчүн, мамлекеттик органдарды тиешелүү ча- 

раларды колдонууга, ал эми иш берүүчүлөрдү 

жашы жете электерге карата жоопкерчилик 

менен адилеттүү мамиле кылуусуна чакырып 

кетет элем. Анткени өлкөнүн эртени – бул бү- 

гүнкү жаштар. 

